
    Bataaxal bu jëm ci gone yi

  




  

    Ñu jagleel ko :

  




  

    Nafi ak Muntagà

  




  

    Jegaan ak Nayet

  




  

    Neele ak Mamani

  




  

    Emili, Sàmba Lawbe ak Astu bu ndaw

  




  

    Xale yi, na ngeen def ?

  




  

    Ndax, xam ngeen lu tax ñuy jàng ak di dégluy léeb ?

  




  

    Jëm-si-Yàlla ji, Góorgi Aamadu Hampaate Ba mag mu baax ma, ne woon na : « léeb caaxaan wu am njëriñ la, luy jàngale la ».

  




  

    Kon, juróomi léeb a ngi nii ngir féexal seen xol, ngir jàngal léen itam. Léeb yii nag ñu ngi bàyyeekoo ci ay dëkki wolof, waaye am nanu ci làmmiñi séeréer, pulaar, ak ci sooninke. Ndax léeb dafay tukki ni nit di tukkee, waaye, cig gémmiñ, rajo telewisiyoqlay jaar.

  




  

    Kon nag, ginnaaw bi ñu tiitee lool ci yóbbu gi rab wi yóbbu Kumba, reetaan ba xàqtaay Fari Mbaam bu doon nekk-nekkalu jabaru buur; léegi danuy nasal sunuy xel :

  




  

    Ci yan anam la ñu léeb wi amale njëriñ, ci yan anam la nuy jàngalee ? Nañu bàyyi xel ci mala moomu soppaliku jigéen, nax ñépp, naxaale buur ba, ba mën séy ak moom. Mala moomu kan lay niróol ? Xanaa ak nit ñooñu gëm ne, fésal ay melooy biti doy na ci tekkiloo nit ki dara. Noonu, ame taar bu jeggi dayo doy na ci janq, ngir mu mën a doon jabaru buur; walla ame ay yëre yu rafet, doy na ci def xaleelu góor, jawriñ bu mag, walla fóora bu mag buy jàngale.

  




  

    Xoolleen ! mbaam mu jigéen mi, fu mu dégge ŋaaxu mbokkam yi, di fàtte jabaru buur ji muy doon-doonlu. Njàngalem léeb wi, mënees nanu koo tënk ci baat yii : « Jikko, loo ko dàq dàq, mu dellusi » (maanaam jikko ak boroomam, pax), « walla : lu bant yàgg-yàgg ci ndox du soppaliku jasig ».

  




  

    Léeb wiy nettali soloy Kumba, janq bu reew bi dafay niróog tuuti ak léeb wow Fari. Fii jëkkër ji, mooy rab wuy soppaliku nit. Kumba, taaru ku góor ki moo ko nax.

  




  

    Bu dul woon fas wu màgget wu yooy woowu, ak muus wi mu muus, ak baax gi mu baax itam, kon Kumba dee woon na bu yàgg. Lan lay léeb wi di jàngale ? Xanaa ne, way-jur dees koy déglu.

  




  

    Tànn jëkkër walla xarit ci sa bànneexi bopp doŋŋ, la baña seet fu mu jóge, lu muy liggéey, ci gan kër la bawoo, luy jikkóom ak ñoom seen, njuumte lu mag la. Soloy légét yi, ay naxasaxandaŋla ! Ndax xam ngéen xaleelu góor bu amul benn légét ? Kon reewande joj gone rekk la; te Kumba, bi mu toppee reewande ji, tuuti mu des ci.

